
Ed. 280. Frumvarp til laga [103. mál]
um breyting á lögum nr. 100 14. maí 1940, um skógrækt.

Flm.: Hermann Jónasson, Þorsteinn Þorsteinsson.

1. gr.
Á eftir 17. gr. laganna kemur ný grein, svo hljóðandi, og breytist greinatalan

samkvæmt því.
Komist búfé inn á skógræktarsvæði, sem afgirt er með fullgildri girðingu, skal

viðkomandi eigandi skógræktarsvæðisins merkja það og tilkynna hreppstjóra, en
hann tilkynnir það eigendum fénaðarins. Komist sömu skepnur aftur inn á svæðið
og verði göllum á girðingu eigi um kennt, getur hlutaðeigandi krafizt, að viðkorn-
andi hreppstjóri láti lóga skepnunum og komi afurðum þeirra i verð, eftir því sem
kostur er. Eigandi skógræktarsvæðisins greiði síðan þann mismun, er kann að
vanta til þess, að eigandi fái fullt verð. Rísi ágreiningur, skal úr honum skorið
með mati tveggja dómkvaddra manna.

Nú á hreppstjóri eða nánustu vanda mann hans hlut að máli, og kveður þá
sýslumaður óvilhallan mann til þess að framfylgja lögunum i hans stað.

2. gr.
Lög þessi öðlast þegar gildi.

Greinargerð.
Við flytjum frumvarp þetta samkvæmt ósk Skógræktarfélags íslands og í sam-

ræmi við samþykkt aðalfundar þess árið 1949, og fylgdi því svofelld greinargerð:
"A aðalfundi Skógræktarfélags Íslands, sem haldinn var Í Reykjavík 29. og 30.

október, var eftirfarandi tillaga rædd og samþykkt með ósk um, að hún verði felld
inn í gildandi lög um skógrækt:

"Komist búfé inn á skógræktarsvæði, sem afgirt er með fullgildri girðingu,
skal viðkomandi eigandi skógræktarsvæðisins merkja það og tilkynna hreppstjóra,
en hann tilkynnir það eigendum fénaðarins. Komist sömu skepnur aftur inn á
svæðið og verði göllum á girðingu eigi um kennt, getur hlutaðeigandi krafizt, að
viðkomandi hreppstjóri láti lóga skepnunum og komi afurðum þeirra í verð, eftir
því sem kostur er. Eigandi skógræktarsvæðisins greiði síðan þann mismun, er kann
að vanta til þess, að eigandi fái fullt verð. Rísi ágreiningur, skal úr honum skorið
með mati tveggja dómkvaddra manna.

Nú á hreppstjóri eða nánustu vandamanna hans hlut að máli, og kveður þá
sýslumaður óvilhallan mann til þess að framfylgja lögunum í hans stað."
Í lögum um sandgræðslu er 13. greinin nærri samhljóða þessari, en þar sem

búfé getur valdið enn meiri spjöllum í skógræktargirðingum. þar sem ungir barr-
viðir eru að vaxa upp, er enn meiri ástæða til þess að hafa svipuð ákvæði í lögum
um skógrækt.

A síðari árum hafa margir menn gróðursett barrviði með mjög góðum árangri,
og eins hafa tugir þúsunda barrplantna verið settar í skógargirðingar ríkisins.
Töluverðar skemmdir hafa á stundum orðið sakir beitar og þá einkum vegna sauð-
fjár. Reynsla er fyrir því, að oftast eru það sömu kindurnar, sem sækja inn í girð-
ingarnar, og hafa þær komizt upp á lag með að stökkva yfir eða ryðja sér braut
undir girðingarnar.

Þessi ákvæði hafa verið í sandgræðslulögunum um nokkur ár og munu hafa
gefizt vel og án þess að til árekstra hafi komið. Munurinn á orðalagi ofannefndrar
tillögu og gildandi ákvæða í sandgærðslulögunum er aðeins sá, að í sangræðslu-
lögunum skal fénaður réttdræpur, ef hann kemst þrásinnis inn í girðingarnar, en
hér er gert ráð fyrir, að hann sé réttdræpur, ef hann fer oftar en einu sinni í sömu
girðinguna. Auk þess sem orðalagið þrásinnis er allteygjanlegt, þá er alls staðar þar,
sem nokkuð hefur verið sett af barrviðum að ráði, mikil hætta á, að búfé geti á ör-
skömmum tíma eyðilagt gróður, sem er mörgum sinnum meiri að verðmæti en verð
búfjárins. Þykir því ekki rétt að hætta á tíða eltingarleiki við sama búféð.

Er það því ósk stjórnar Skógræktarfélags Íslands, að þessi ákvæði verði felld
inn í lögin um skógrækt, og gætu þau komið sem beint framhald 17. gr., eða sem
sjálfstæð grein, sem væntanlega yrði þá 18. gr. laganna."


